
ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᓇᓪᓕᐅᓯᒪᔪᒥᒃ ᑲᑎᒪᓂᖅ 002-2013 ᐊᓚᒃᑲᐅᒪᓗᐊᕐᑐᑦ 

ᑲᖏᕐᖠᓂᖅ, ᓄᓇᕗᑦ 

 

1. ᓇᓪᓕᐅᓯᒪᔪᒥᒃ ᑲᑎᒪᓂᖓᑦ 002-2013 ᐅᑯᐊ ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ (ᐆᒪᔪᓕᕆᔨᕐᔪᐊᑦ 

ᐅᕝᕙᓘᓐᓃᑦ ᑲᑎᒪᔩᑦ) ᑲᒪᒋᔭᐅᓚᐅᕐᑐᖅ ᑲᖏᕐᖠᓂᖅᒥ ᐅᕙᓂ ᔫᓂ 11, 2013. 

 

2. ᐊᕙᑎᓕᕆᔩᑦ ᑲᓇᑕᒥ ᑐᓂᓯᓚᐅᕐᑐᑦ ᐅᓂᒃᑳᕈᒻᒥᒃ ᐱᓪᓗᒋᑦ ᐊᒥᓲᓗᐊᓕᕐᓂᖏᑦ ᖄᕌᕐᔪᐃᑦ.  ᐊᕙᑎᓕᕆᔩᑦ ᑲᓇᑕᒥ 

ᐊᑐᓕᖁᔨᓚᐅᕐᑐᑦ ᖄᕌᕐᔪᐃᑦ ᓇᓗᓇᐃᕐᑕᐅᖁᓪᓗᒋᑦ ᐊᒥᓲᓗᐊᓕᕆᐊᖏᑕ ᐊᒻᒪᓗ ᐊᑐᓕᖁᔨᓪᓗᑎᒃ ᒪᑐᐃᖁᓪᓗᒍ 

ᐅᐱᕐᖔᒃᑯᑦ ᐊᖑᓇᓱᒃᑕᐅᕙᓐᓂᖏᑦ. 

 

3. ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᓂᓯᓚᐅᕐᑐᑦ ᐅᓂᒃᑳᕈᒻᒥᒃ ᑐᓴᕐᑎᑦᑐᒋᑦ ᑲᑎᒪᔩᑦ ᖃᓄᐃᓕᕐᓂᖏᓐᓂᒃ ᐃᒪᕐᒥᐅᑕᓕᕆᔩᑦ 

ᑲᓇᑕᒥ, ᐅᖃᐅᓯᕆᓪᓗᒋᑦ ᒪᑯᐊ ᐃᖅᑲᓇᐃᔭᕐᑏᑦ, ᐊᒡᒋᕐᑐᑦ ᑕᕆᐅᕐᒥ ᐆᒪᔪᐸᐅᔭᕐᓂᒃ ᐊᖑᓇᓱᓐᓇᐅᔪᑦ, ᐊᒻᒪᓗ 

ᐃᒪᕐᒥᐅᑕᕐᓂᐊᒐᕐᓂᒃ ᓴᐳᒻᒥᒍᑏᑦ. 

 

4. ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᓂᓯᓚᐅᕐᑐᑦ ᐅᓂᒃᑳᕈᒻᒥᒃ ᖃᓄᐃᓕᕐᓂᖓᓂᒃ ᐃᖃᓗᒃᐱᓐᓂᒃ ᖃᐅᔨᒪᒐᓱᐊᕈᑏᑦ 

ᐊᒻᒪᓗ ᖃᐅᔨᓴᕈᑏᑦ, ᐊᑑᑎᒋᔭᖓ ᑕᒪᑦᓱᒪ ᐱᕙᓪᓕᐊᓂᖅ, ᓇᓗᓇᐃᔭᐃᓂᖅ ᐊᒻᒪᓗ ᐆᑦᑐᕋᕐᓂᖅ ᓄᑖᓂᒃ 

ᑲᒪᒍᓯᐅᔪᓂᒃ ᖃᐅᔨᓴᕐᓗᓂ ᐊᒻᒪᓗ ᖃᐅᔨᒪᒐᓱᐊᕐᓗᓂ ᐃᖃᓗᒃᐱᓐᓂᒃ ᓄᓇᕗᑦᒥ. 

 

5. ᐃᒪᕐᒥᐅᑕᓕᕆᔩᑦ ᑲᓇᑕᒥ ᑐᓂᓯᓚᐅᕐᑐᑦ ᐅᓂᒃᑳᕈᒻᒥᒃ ᐃᓱᒪᓕᐅᖁᓪᓗᒋᑦ ᑲᑎᒪᔩᑦ ᐱᓪᓗᒍ ᒥᑦᑎᒪᑕᓕᒃᒥ 

ᐊᓚᒃᑲᐸᓪᓕᐊᔪᓂᒃ ᐃᖃᓗᒃᐱᓐᓂᐊᕐᓂᕐᒧᑦ ᐱᒐᓱᐊᕈᑏᑦ.  ᐱᒐᓱᐊᕈᑦ ᑐᑦᓯᕋᓚᐅᕐᑕᖓ ᒥᔅᑕ ᓵᓕ ᐃᓄᐊᕋᖅ.  

ᐃᒪᕐᒥᐅᑕᓕᕆᔩᑦ ᑲᓴᑕᒥ ᐊᑐᓕᖁᔨᔪᑦ ᐃᖃᓗᓐᓂᐊᕐᓂᕐᒧᑦ ᐸᕐᓇᒍᑏᑦ ᐊᖏᕐᑕᐅᖁᓪᓗᒋᑦ ᒪᒡᕉᓕᖓᔪᒥᒃ. 

 

6. ᐸᓐᓂᕐᑑᖅᒥ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐅᓂᒃᑳᓚᐅᕐᑐᑦ ᑲᑎᒪᔨᓄᑦ ᑐᑦᓯᕋᕐᑐᑎᒃ ᐊᓯᔾᔨᕈᒻᒥᒃ 

ᐸᓐᓂᖅᑑᖅ ᑲᖏᕐᑐᐊᓗᐊᓂ ᐃᖃᓗᓐᓂᐊᕐᕕᓐᓄᑦ ᑭᓪᓕᒋᔭᑦ ᖃᓕᕋᓕᓐᓂᒃ. 

 

7. ᕿᑭᖅᑖᓗᒃᒥ ᐆᒪᔪᓕᕆᔩᑦ ᑲᑎᒪᔨᖏᑦ ᑐᑦᓯᕋᓚᐅᕐᑐᑦ ᑲᑎᒪᔩᑦ ᐊᒥᓱᕈᕆᐊᕆᖁᓪᓗᒋᑦ ᑲᑎᑦᑐᒋᑦ ᐊᔪᙱᑕᑦ 

ᐊᖑᓇᓱᒃᑕᐅᓂᕐᒥᒃ ᐊᒥᑦᑐᖅᒥ ᓇᓄᐃᑦ.  ᓇᓄᕐᓄᑦ ᓂᕕᖓᑖᑦ ᐊᑐᕐᑕᐅᓚᐅᕐᒪᑕ ᐸᒡᕕᓇᕐᑐᓄᑦ ᓇᓄᕐᓄᑦ, ᐊᒻᒪᓗ 

ᑕᐃᒪᐃᒻᒪᑦ ᓄᓇᓖᑦ ᑐᑦᓯᕋᕐᑐᑦ ᐊᒥᓱᕈᕆᐊᖁᓪᓗᒋᑦ ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ. 

 

8. ᕿᑎᕐᒥᐅᓂ ᐆᒪᔪᓕᕆᔩᑦ ᑲᑎᒪᔨᖏᑦ ᑐᑦᓯᕋᕐᑐᑦ ᑲᑎᒪᔩᑦ ᐊᒥᓱᕈᕆᐊᕆᖁᓪᓗᒋᑦ ᑲᑎᑦᑐᒋᑦ ᐊᔪᙱᑕᑦ 

ᐊᖑᓇᓱᒃᑕᐅᓂᕐᒥᒃ ᖃᒡᕆᐅᕋᖅᒥ ᓇᓄᐃᑦ.  ᐅᕙᙵᑦ 2001 ᐅᕗᖓ 2003 ᓄᖃᕐᑎᑕᐅᒪᓚᐅᕐᒪᑕ 

ᐊᖑᓇᓱᒃᑕᐅᓂᖏᑦ ᓇᓄᐃᑦ ᖃᒡᕆᐅᕋᖅᒥ ᐱᑕᖃᕐᑐᑦ.  ᑕᐃᒪᙵᑦ 2003, ᑲᑎᑦᑐᒋᑦ ᐊᔪᙱᑕᑦ 

ᐊᖑᓇᓱᒃᑕᐅᓂᕐᒥᒃ ᐱᖓᓱᑦ ᓇᓄᐃᑦ ᐊᒥᖅᑳᕈᑕᐅᖃᑦᑕᕐᓯᒪᔪᖅ ᐅᑯᓄᖓ ᐃᖃᓗᒃᑑᑦᑎᐊᖅ ᐊᒻᒪᓗ ᐅᖅᓱᖅᑑᖅ. 

 

9. ᓇᑦᑎᕙᒃ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑲᑐᔾᔨᖃᑎᒌᖏᑦ ᕿᑭᖅᑕᕐᔪᐊᖅᒥ ᑐᑦᓯᕋᕐᑐᑦ ᐋᕿᒋᐊᖁᓪᓗᒋᑦ 

ᒪᓕᒃᑕᐅᒋᐊᓖᑦ ᐊᖑᓇᓱᓪᓗᒋᑦ 100 ᑕᓐᔅ ᓄᓇᕐᐸᓯᒃᑐᒥ ᕿᓂᕐᓗᓂ ᖃᓕᕋᓖᑦ ᐱᔭᑦᓴᑦ ᒫᓂ ᐅᐊᓐᓇᖓᓂ 

ᐊᑦᓛᓐᑎᒃ ᐃᖃᓗᓐᓂᐊᒐᓕᕆᔩᑦ ᑎᒥᖏᑦ ᐊᒡᒍᕐᓯᒪᓂᖓ 0A 2013ᒥ ᐊᔪᖁᓇᒋᑦ ᐃᖃᓗᓐᓂᐊᕐᓂᖅ ᑕᒫᓂ 

ᖃᓂᒋᔭᖓᓂ ᕿᑭᖅᑕᕐᔪᐊᖅ ᑭᓯᐊᓂ ᓯᓚᑖᓂ ᓄᓇᕗᑦᒥ ᓄᓇᖁᑎᑖᖑᓯᒪᔫᑉ ᓇᓛᓂ. 

 

10. ᐊᐃᕕᖅ ᐊᖑᓇᓱᒃᑏᑦ ᐊᒻᒪᓗ ᒥᑭᒋᐊᕐᓂᐊᕐᑏᑦ ᑎᒥᖏᑦ ᐊᐅᓱᐃᑦᑐᖅᒥ ᑐᑦᓯᕋᕐᑐᑦ ᐃᑲᔪᕈᑎᖓᓂᒃ ᐅᑯᐊ ᓄᓇᕗᑦᒥ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᑦᓯᕋᐅᑎᖓᓂᒃ ᑲᒪᒍᒪᓪᓗᑎᒃ 10-ᐅᓪᓗᓂᒃ ᕿᓂᕐᓗᓂ ᐃᖃᓗᓐᓂᐊᕐᓂᕐᒥᒃ 

ᖃᓕᕈᓕᓐᓂᒃ ᐊᐅᓱᐃᑦᑑᑉ ᐃᒪᕕᖓᓂ 2013ᒥ. 

 

11. ᒐᕙᒪᓐᑯᑦ ᓄᓇᕗᑦᒥ ᐱᓕᕆᒡᕕᖓᑦ ᐊᕙᑎᓕᕆᔩᑦ ᑐᓂᓯᓚᐅᕐᑐᑦ ᑲᑎᒪᔨᓄᑦ ᖃᐅᔨᔭᓂᒃ ᓂᒋᐊᓂ ᕿᑭᖅᑖᓘᑉ 

ᑐᒃᑐᓂᒃ ᐊᑐᐃᓐᓇᕐᓂᒃ ᓈᓴᐃᒍᑎᒥᓂᕐᓂᒃ 2012ᒥ.  ᓈᓴᐃᓂᕐᒥᒃ ᖃᐅᔨᔭᑦ ᐊᔾᔨᒋᓚᐅᕐᑕᖏᑦ ᓄᓇᓕᓐᓂᒃ ᐊᒻᒪᓗ 

ᐊᖑᓇᓱᒃᑎᓂᒃ ᐅᖃᐅᑕᐅᕙᑦᑐᓂᒃ - ᑐᒃᑐᐃᑦ ᐊᑐᐃᓐᓇᐅᓂᖏᑦ ᓂᒋᐊᓂ ᕿᑭᖅᑖᓘᑉ ᐃᓄᐃᓴᑦᑐᒻᒪᕆᐅᓕᕐᑐᑦ, 

ᐱᑕᖃᕐᑐᑦ ᐃᓄᐃᓴᓐᓂᕐᓴᐅᓕᕐᑐᑎᒃ 5,000 ᑐᒃᑐᓂᒃ.  ᐱᓕᕆᒡᕕᖓᑦ ᐊᕙᑎᓕᕆᔩᑦ ᐊᑐᓕᖁᔨᔪᑦ 

ᐱᕙᓪᓕᐊᔭᐅᖁᓪᓗᒍ ᒫᓐᓇᐅᓂᖓᓂ, ᕿᓚᒻᒥᐅᔪᒥᒃ ᐊᒻᒪᓗ ᐊᑯᓂᐅᔪᒥᒃ ᑐᒃᑐᓂᒃ ᐱᓗᐊᑦᑕᐃᓕᒍᑏᑦ. 



 

12. ᒐᕙᒪᓐᑯᑦ ᓄᓇᕗᑦᒥ ᐱᓕᕆᒡᕕᖓᑦ ᐊᕙᑎᓕᕆᔩᑦ ᑐᓂᓯᓚᐅᕐᑐᑦ ᑲᑎᒪᔨᓄᑦ ᑐᑦᓯᕋᐅᒻᒥᒃ ᐊᓯᔾᔨᖁᓪᓗᒋᑦ ᑭᓪᓕᖏᑦ 

ᐅᒥᒃᒪᓐᓂᒃ ᐊᐅᓚᑦᓯᒡᕕᐅᔪᑦ ᐅᐊᓐᓇᖓᓂ ᑭᕙᓪᓕᐅᑉ ᐊᒻᒪᓗ ᑲᓇᓐᓇᖓᓂ ᕿᑎᕐᒥᐅᑦ ᐊᒻᒪᓗ ᐊᓯᔾᔨᕐᓗᒋᑦ 

ᑲᑎᑦᑐᒋᑦ ᐊᔪᙱᑕᑦ ᐊᖑᓇᓱᒃᑕᐅᓂᕐᒥᒃ ᓄᑖᒥ ᐅᒥᒃᒪᓐᓂᒃ ᐊᐅᓚᑦᓯᒡᕕᐅᔪᒥ. 

 

13. ᓄᓇᕗᑦ ᑐᙵᕕᒃ ᑎᒥᖓᑦ ᐅᓂᒃᑳᓚᐅᕐᑐᑦ ᑲᑎᒪᔨᓄᑦ ᐱᓪᓗᖏᑦ ᐱᑕᖃᙱᓐᓂᖏᑦ, ᐊᒻᒪᓗ ᐱᑕᖃᕆᐊᖃᕐᓂᖏᑦ 

ᓄᓇᕗᑦᒧᑦ ᐊᑕᔪᑦ ᐃᖃᓗᓐᓂᐊᕐᓂᕐᒧᑦ ᐊᐅᓚᑦᓯᒍᑏᑦ. 

 

14. ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂ ᓄᓇᒥᐅᑕᕐᓂᒃ ᐆᒪᔪᓕᕆᔨ ᑐᓂᓯᓚᐅᕐᑐᖅ ᐅᓂᒃᑳᕈᒻᒥᒃ ᑲᑎᒪᔨᓄᑦ 

ᐱᓪᓗᒍ ᓄᓇᓖᑦ ᓇᒻᒥᓂᖅ ᖃᐅᔨᒪᒐᓱᐊᕐᓂᖏᓐᓄᑦ ᐊᖅᑯᑕᐅᔪᒥᒃ ᐊᐅᓚᑦᓯᖃᑎᒌᑦ ᐃᓕᓐᐊᓂᕐᓯᓐᓈᕐᓂᒥᓂᖏᑦ 

ᐃᖃᓗᓐᓂ ᐅᕙᓂ ᒫᑦᓯ, 2013.  ᐊᑑᑎᒋᔭᖓ ᐃᓕᓐᓂᐊᕐᓯᓐᓈᕐᓂᐅᑉ ᐱᑕᖃᒃᑲᐃᓂᖅ ᐊᐅᓚᑦᓯᖃᑕᐅᔪᓄᑦ 

ᓇᐃᓈᕈᑎᓂᒃ ᐆᑦᑐᕋᕐᑐᓂ ᖃᐅᔨᓴᕐᓂᕐᒧᑦ, ᐊᑕᐅᓯᕐᒨᖓᔪᓂᒃ ᐅᖃᓕᒪᐅᓯᖃᕐᓂᖅ ᐱᓪᓗᒋᑦ ᓈᓴᐅᑏᑦ 

ᓄᐊᑕᐅᓂᖏᑦ ᐊᒻᒪᓗ ᓈᓴᐅᑏᑦ ᐊᑐᕐᑕᐅᓂᖏᑦ, ᕿᓂᕋᓱᐊᕐᑐᒍ ᑕᒪᐃᓐᓄᑦ ᖃᓄᐃᓕᖓᒍᓯᐅᔪᖅ ᐱᓪᓗᒍ 

ᓄᓇᓖᑦ ᓇᒻᒥᓂᖅ ᖃᐅᔨᒪᒐᓱᐊᕐᓂᖏᑦ, ᐊᒻᒪᓗ ᐅᖃᓕᒪᐅᓯᕆᓪᓗᒋᑦ ᖃᓄᖅ ᐊᖏᓂᕐᓴᐅᒍᓐᓇᕐᒪᖔᑕ 

ᐱᕕᑦᓴᐅᔪᑦ ᐊᐅᓚᑦᓯᖃᑕᐅᔪᓄᑦ ᐊᒥᖅᑳᖃᑎᒋᓗᒋᑦ ᐊᑐᕋᑦᓴᓂᒃ. 

 

15. ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂ ᓄᓇᒥᐅᑕᕐᓂᒃ ᐆᒪᔪᓕᕆᔨ ᑐᓂᓯᓚᐅᕐᑐᑦ ᐅᓂᒃᑳᕈᒻᒥᒃ ᑲᑎᒪᔨᓄᑦ 

ᐱᓪᓗᒍ ᕿᙵᐅᑦ ᑐᒃᑐᖏᓐᓂᒃ ᑲᑎᒍᑎᖃᕐᓂᖅ ᐱᑦᓲᑯᒥ, ᓄᓇᑦᓯᐊᖅᒥ ᐅᕙᓂ ᔮᓐᓄᐊᕆ, 2013.  ᑲᑎᒪᓂᖅ 

ᑲᑎᒍᑕᐅᓚᐅᕐᑐᑦ ᐊᖑᓇᓱᒃᑎᓄᑦ ᐅᑯᓇᙵᑦ ᓵᔅᑳᑦᓯᕗᐊᓐ, ᒫᓃᑐᑉᐸ, ᓄᓇᑦᓯᐊᖅ ᐊᒻᒪᓗ ᓄᓇᕗᑦ ᓄᐊᑦᓯᓪᓗᑎᒃ 

ᑐᓴᕋᑦᓴᓂᒃ ᐊᑐᕐᑕᐅᓂᐊᕐᑐᓂᒃ ᑎᑎᕋᕐᓗᒋᑦ ᐊᐅᓚᑦᓯᓂᕐᒧᑦ ᐸᕐᓇᒍᑏᑦ ᕿᙵᐅᑦ ᑐᒃᑐᖏᓐᓂᒃ. 

 

16. ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂ ᓄᓇᒥᐅᑕᕐᓂᒃ ᐆᒪᔪᓕᕆᔨ ᑐᓂᓯᓚᐅᕐᑐᖅ ᐅᓂᒃᑳᕈᒻᒥᒃ ᑲᑎᒪᔨᓄᑦ 

ᐱᓪᓗᒋᑦ ᔮᓐᓄᐊᕆ 2013 ᑲᑎᒪᓂᒥᓂᖏᑦ ᐅᑯᐊ ᐅᖃᐅᔾᔨᒋᐊᕐᑏᑦ ᑲᑎᒪᔨᕋᓛᑦ ᐃᑲᔪᕐᑎᒌᓐᓂᕐᒧᑦ ᐆᒪᔪᕐᓂᒃ 

ᐊᐅᓚᑦᓯᓂᕐᒥ, ᐊᑐᕐᑕᒥᓂᖅ ᔨᐊᓗᓇᐃᕝ, ᓄᓇᑦᓯᐊᖅᒥ.  ᐊᑑᑎᒋᔭᖓ ᑲᑎᒪᓂᐅᑉ ᐱᓕᕆᐊᖃᕐᓂᖅ ᐊᐅᓚᑦᓯᓂᕐᒧᑦ 

ᐸᕐᓇᒍᑎᓂᒃ ᑕᕼᐃᕐᐸᒃᒥ ᐊᒻᒪᓗ ᕿᙵᐅᑦ ᑐᒃᑐᖏᓐᓂᒃ. 

 

17. ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂ ᓄᓇᒥᐅᑕᕐᓂᒃ ᐆᒪᔪᓕᕆᔨ ᐊᒻᒪᓗ ᓇᔪᒐᕐᓂᒃ ᐊᐅᓚᑦᓯᓂᕐᒧᑦ 

ᐆᒪᔪᓕᕆᔨ ᑐᓂᓯᓚᐅᕐᑑᒃ ᐅᓂᒃᑳᕈᒻᒥᒃ ᑲᑎᒪᔨᓄᑦ ᐱᓪᓗᒋᑦ ᑎᑉᔭᓕᐅᑉ ᐊᒻᒪᓗ ᖃᒪᓂᕐᔪᐊᖅ ᑐᒃᑐᖏᓐᓂᒃ 

ᐊᐅᓚᑦᓯᓂᕐᒧᑦ ᑲᑎᒪᔩᑦ ᒪᐃ 2013ᒥ ᑲᑎᒪᓂᒥᓂᖏᑦ ᑕᐃᑲᓂ ᕗᐊᕐᑦ ᓯᒥᔅ, ᓄᓇᑦᓯᐊᖅᒥ. 

 

18. ᑭᖑᓪᓕᕐᒥᒃ ᓇᓪᓕᐅᓯᒪᔪᒥᒃ ᑲᑎᓂᖏᑦ ᐆᒪᔪᓕᕆᔨᕐᔪᐊᑦ ᐊᑐᕐᑕᐅᓛᕐᑐᖅ ᐃᖃᓗᓐᓂ ᓰᑎᒻᐱᕆᒥ.  ᐊᑏ 

ᖃᐅᔨᒋᐊᕐᓯᐅᒃ ᐆᒪᔪᓕᕆᔨᕐᔪᐊᑦ ᖃᕋᓴᐅᔭᒃᑯᑦ ᐊᓚᒃᑲᐅᒪᒡᕕᖓᑦ (www.nwmb.com) ᖃᓄᐃᓕᖓᓕᕐᒪᖔᑦ. 

 

ᑐᑭᓯᒋᐊᒃᑲᓐᓂᕈᒪᒍᑦᓯ ᖃᐅᔨᒃᑲᕐᓯᐅᒃ: 

 

ᔨᒻ ᓅᑉᐳᓪ, ᑐᑭᒧᐊᕐᑎᑦᓯᔨᕐᔪᐊᖅ 

ᓄᓇᕗᑦᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᐅᖄᓚᐅᑦ:  (867) 975-7300 

ᓱᑲᑦᑐᒃᑰᕈᑦ:  (888) 421-9832 

 

 

http://www.nwmb.com/

